ښاغلی رئیس، جلالتمآبانو، آغلو او ښاغلو،
مننه چې یو ځل بیا مو نوموړې شورا ته په افغانستان کې د بشري حقونو د وضعیت په اړه د وینا کولو لپاره بلنه راکړه.

زمونږ له غونډې سره په ورته وخت کې، یو شمیر افغان ښځې او نارینه د نه خوړو اعتصاب کوي. د افغانانو د مایوسۍ د احساس د درک کولو لپاره لدې نور څرګند سمبولونه کم شتون لري.

له نن څخه دوه ویشت کاله وړاندې، په همدې ورځ، په امریکا کې په تروریستي بریدونو کې شاوخوا درې زره کسانو خپل ژوند له لاسه ورکړ. افغان ولس چې لا له وړاندې لسیزو جګړو ځپلی وو، په یوه بله جګړه کې چې نږدې دوه لسیزې یې دوام وکړ، را ګیر شو.
د طالبانو د واک ترلاسه کولو له دوو څخه زیات کلونو په تېرېدو، د افغانستان خلک له لا زیاتو ستونزو سره مخ دي. هغوی له بشري بحران او داسې حاکم رژیم سره مخ دي چې له زیاتره بشري حقونو څخه سرغړونه کوي او د ښځو او نجونو حقونه، د ژوند امکانات او وقار یې له مینځه وړی دي.
زه به تاسو ته زما د وروستیو مشورو او لیدنو پر بنسټ د وضعیت په اړه لنډ معلومات درکړم، اما، زیاتره هغه څه چې زه به یې بیان کړم خورا څرګند دي. زه به د ماموریت په بنسټ د اکتوبر میاشتې په وروستیو کې خپل راتلونکی لیکلي راپور عمومي اسامبلې ته وړاندې کړم. 
د دوو کلونو له تېرېدو وروسته د ډېرو کسانو، او تر ټولو مهمه د هغو افغانانو لپاره چې د اوسني وضعیت سره مخالف دي، په شونډو پوښتنه دا نه ده، چې وضعیت څنګه دی، بلکې دا پوښتنه لري چې د شاتګ د بېرته را ګرځولو لپاره څه کېدای شي. هغوي له اوږدې مودې راهیسې د خراب وضعیت له غندلو هاخوا، د نړیوالې ټولنې د متحد کیدو او د ملموثو پایلو ترلاسه کولو لپاره یې د هڅو د ګړندی کولو غوښتنه کوي.
د افغانانو، په ځانګړې توګه د ښځو تر منځ، چې ما ترکیې، جرمني او امریکا ته په خپلو وروستیو سفرونو کې ولیدل، دا احساس چې هغوي هېر شوي دي په ژور ډول تکرار شو. د هغوی خپګان د محسوس کېدلو وړ دی: هغوی وايي چې د نړیوالې ټولنې لخوا ورسره د "خیانت" احساس کوي. د باور کچه یې ټیټه ده. هغوی د کوټلي اقدام غوښتنه کوي.
په اروپا کې همدا اوس یو شمېر ښځو او نارینه وو د جنسیتي اپارتایډ د پېژندلو لپاره د نه خوړلو اعتصاب پیل کړی دی. زه د هغوی له ویاندې، تمنا زریاب پریاني سره په  اړیکه کې یم او که څه هم زه په ریښتیا هیڅ تشویق ته اړتیا نه لرم، له هغې سره مې ژمنه کړې چې د هغې اندېښنې به دلته مطرح کړم. ما په مکرر ډول د ښځو او نجونو د بشري حقونو د سیستماتیکې سرغړونې په اړه راپور ورکړی چې له کار څخه نیولې تر زده کړو، لباس او په عامه ځایو کې شتون پورې، د هغوی د ژوند هر اړخ محدودوي. په دې وروستیو کې طالبانو د ښځو فعالیتونه نور هم محدود کړي دي. سینګارتونونه تړل شوي، چې د ښځو لپاره یې نږدې 60,000 دندې له منځه وړي، او هغوی یې د ښځو لپاره د یو څو پاتې خوندي ځایونو څخه هم بې برخې کړي.  
زه یو ځل بیا پر طالبانو غږ کوم چې خپلې ظالمانه او زن ستیزه پالیسیو ته بدلون ورکړي او د نادولتي مؤسسو او ملګرو ملتونو له لارې د اړینو خدمتونو د وړاندې کولو په ګډون، ښځو ته د کار کولو او د سوداګریو د ترسره کولو اجازه ورکړي. له نړیوالو معیارونو سره سم نصاب سره، د ښوونځیو او پوهنتونونو دروازې بېرته پرانیزي. د نوموړو محدودیتونو پېچلو اغیزو او ناوړه ټولنیز-اقتصادي وضعیت، په رواني روغتیا اغیزه کړې، چې د طالبانو د واکمنۍ راهیسې، په ځانګړې توګه د ښځو په منځ کې، د ځان وژنې په قضیو او ځان وژنې په هڅو کې د زیاتوالي هيښونکي راپورونه یې په ښکاره څرګندونه کوي.

حاکم چارواکي د واک ترلاسه کولو راهیسې په دوامداره توګه خپلو لاسته راوړنو ته اشاره کوي. زما پیغام دا دی چې د بشري حقونو په ځانګړې توګه د ښځو او نجونو د ساتنې په برخه کې د هغوی ناکامۍ به د هغوی هر ډول لاسته راوړنې په شدت وننګوي.  
ددې کارونو زیاتره یې له جنسیتي ځورونې سره برابر دي. او زه دلته یو ځل بیا پر هغه څه ټینګار کوم چې زما د کاري ډلې (د نجونو او ښځو د تبعیض په وړاندې کاري ډلې) همکارانو او ما درې میاشتې مخکې وویل: هغه سیستماتیک، پراخ، او بنسټیز تبعیض چې غواړي د ژوند له ټولو اړخونو څخه ښځې بېرون کړي د "جنسیتي اپارتایډ" د پېښېدونکې پدیدې ارزونې ته اړتیا پیدا کوي.
د کوویډ 19، او وروسته د طالبانو د هغو پرېکړو له امله چې د 2021 په سپتمبر میاشت کې یې نجونې له ثانوي ښوونځي څخه منع کړې او د 2022 په دیسمبر میاشت کې یې پوهنتون ته له تلو منع کړې، له ۳ ملیونو څخه زیاتې نجونې حضوري زده کړو ته له لاسرسۍ څخه بې برخې شوي دي. زه په دې اړه چې حاکمو چاروکو په دې وروستیو کې په لسګونو ښځې بهر ته په تحصیلي بورسونو له سفر کولو څخه منع کړي دي ډېر اندېښمن یم.  
له افغان ښځو او نارینه وو سره د خبرو پر مهال، د مدرسې سبک زده کړو هڅو ته په اشارې سره، په کوم کې چې محدودې دیني زده کړې مرکزي بڼه لري، له ما څخه اکثره پوښتل کیږي چې «راتلونکی نسل ته به څه ډول زده کړه ورکړل شي؟». په طبعی شکل د تعقیبي پوښتنه پایله تاسو نړیوالې ټولنې ته راجع کېږي: "چې نوموړی بدلون به د افغانستان له راتلونکې سربېره، د سیمې ثبات او نړیوال امنیت څرنګه اغیزمن کړي"؟
ماشومان
راځئ چې د افغانستان په راتلونکو نسلونو باندې سختې اغیزې له پامه ونه غورځوو. د نجونو لپاره د څرګندو اغیزو سربیره، د زیاتېدونکې بیوزلۍ له امله ډیری ماشومان په وږي نس ويده کېږي. بې شمېره نور د خپلو کورنیو ، لګښتونو او زده کړو د ملاتړ لپاره کار ته اړ شوي. نور د اجباري ودونو او یا د جګړو څخه د پاته شویو چاودیدونکو توکو څخه د قرباني کېدلو په څېر له ویجاړوونکو تجربو سره مخ دي.
مدني چاپېریال (د بشري حقونو مدافعین\خبریالان\مدني ټولنې) 
زه د مدني چاپېریال د لمنځه تللو په اړه اندېښمن یم چې په کې د مدني ټولنې فعالین، خبریالان او سوله ییز لاریون کوونکي  له بندیزونو، سانسور، خپلسري نیول کېدو او توقیف کېدو سره مخ دي. د اګست په میاشت کې، ما د خبریالانو د نیول کېدو ډېر شمېر راپورونه ترلاسه کړل: پداسې حال کې چې ځینې یې په دې وروستیو کې خوشې شوي، د راپورونو له مخې په دې شرط وو چې دوی به بیا د ځینو خبري رسنیو لپاره کار نه کوي.
د خپلسري نیول کېدو او توقیف کېدو په وړاندې زیانمنتیا، په ټولو ملي او نړیوالو رسنیو چې په افغانستان کې کارکوونکي لري وېروونکې منفي اغیزه لري - او د عامه ګټو لپاره د انتقادي راپورونو د جوړولو وړتیا یې نوره هم اغېزمنوي.
زه د مطیع الله ویسا، رسول عبدي پارسي، مرتضی بهبودي او د ښځو په ګډون چې زه یې نومونه نه اخلم، د نورو هغو بندیانو د غیر مشروط خوشې کولو غوښتنه کوم چې د خپلو بشري حقونو د کارولو پر بنسټ توقیف شوي دي.
په داسې حال کې چې د مدني ټولنې ځینې سازمانونه په هیواد کې کار ته دوام ورکوي او شرایطو سره تطابق کوي، ډېر شمیر نور له افغانستانه وتلي دي. دواړه ډیری وختونه سیاسي او د انعطاف او لاسرسي وړ مالي ملاتړ ته اړتیا لري.
کډوال

هغه غړي هیوادونه چې د زیانمنو افغانانو کوربه دي د ستاینې وړ دي خو لا ډیر څه باید وشي. کله چې زه د هغو افغانانو سره خبرې کوم چې له خپل هیواد څخه وتلي دي، د هغوی په اندیښنو کې د قانوني، فزیکي او مالي امنیت اړتیاوې ګډون لري. لدې پرته، هغوی اکثراً له اندېښنو ډک ژوند کوي. هغوی په کوربه هیوادونو کې د یو لړ زیانونو او ننګونو سره مخ دي، چې د ناوړه کاري امکاناتو څخه نیولې تر تعلیم او روغتیا پاملرنې پورې محدود لاس رسی پکې ګډون لري.
په دې وروستیو کې ما له هغو افغان مهاجرینو سره خبرې وکړې چې له خپلو کورونه له وتلو وېره لري چې هسې نه ونیول شي او بیرته افغانستان ته ولېږل شي. ما له یوې ډاکټرې سره ولیدل چې د خپل میړه له وژل کیدو وروسته یې د خپل هغه زوی سره چې اوتیسم اختلال لری مهاجرت وکړ. نوموړې ډاکټره لدې امله چې په کوربه هیواد کې کار او زده کړې نشي کولی ډېره خواشینې وه. او ما په افغانستان کې د یو وروستي برید یوه قرباني هم ولیده چې د درملنې لپاره له هیواد بېرون تللې وه، اما که څه هم نوره درملنه یې اړینه ده، خو ډاډمنه نه وه چې په کوربه هیواد کې به یې د پاتې کېدو امکان شتون ولري. ما له یوې افغانې ارواپوهې سره ولیدل چې په اوښلنو سترګو یې د چارچاپېره افغانانو سره چې په سختو شرایطو کې وو د هغې د مرستې کولو د څرنګوالي په اړه  معلومات راکړل، پداسې حال کې چې پخپله هم په خپګان اخته وه. 
اقلیتونه
د قانون د حاکمیت نشتوالی، د کمو سرچینو لپاره سیالي، د واک د توازن بدلون، او د طالبانو لخوا د توکمیز تعصب ادعاوې، د توکمیزو او مذهبي ډلو تر منځ له پخوا حساسی اړیکې نورې هم ترېنګلې کوي. ما د خاص اروزګان د هزاره ګانو څخه داسې راپورونه ترلاسه کړي دي چې کورنۍ د هغوی پر معیشت باندې د بریدونو وروسته تښتېدلې دي. د جولای په میاشت کې، شیعه مسلمانان هم د امنیتي تدابیرو په پلمه د عاشورا د لمانځلو په برخه کې له محدودیتونو سره مخ وو، او داسې راپورونه هم وو چې طالبانو په تاوتریخوالي سره د خلکو ګڼې ګوڼې پاشلې.
ما د ترکمن او اوزبک ټولنو له استازو سره هم ولیدل چې د هیواد په شمال کې د تحریک طالبان پاکستان د غړو د مېشتېدو او همدارنګه په شمالي ولایتونو کې له خپلو ځمکو څخه د بې ځایه کیدو له پایلو څخه ویره لري او د هغوی د ژبې د ځپل کېدلو په اړه اندېښمن دي. دا د هغو ډیرو راپورونو یوازې څو بیلګې دي چې ما د ځانګړو توکمیزو ټولنو په اړه ترلاسه کړي چې په ټول افغانستان کې د دوامداره فشار احساس کوي.  
استازیتوب
ډیری افغانان چې زه ورسره خبرې کوم د حاکمو چارواکو په ټولو کچو کې د ټولو افغانانو د ټول ګډونه استازیتوب نشتوالی ته اشاره کوي، ځکه چې لوی اکثریت یې نارینه پښتانه دي. ښځې او نورې مذهبي او قومي ډلې لکه تاجیک، هزاره، اوزبک او ترکمن په مېز باندې د څوکۍ غوښتنه کوي. د یو څو استثنآتو پرته، حاکم چارواکي تر دې دمه د نوموړو غوښتنو په وړاندې کاڼه دي.
زه ډېر ځلي د توکمیزو ډلو له استازو څخه اورم چې د طالبانو توکمیز محوره چلندونه د عدالت، تعلیم، کار موندنې، کور موندنې او بشري مرستو په ګډون د حکومتولۍ په ټولو سکتورونو کې د حاکمو بنسټونو لخوا د غیر عادلانه چلند پایله لري. زه د افغانستان په ثبات باندې د تبعیض او محرومیت د نوموړي قوي احساس، چې د نفوس زیاتره برخې یې لري، د اغیز په اړه اندېښنه لرم.

اقتصادي، کلتوري او ټولنیز حقونه 

افغانان، د هغوی د حقونو او آزادیو د محدودیتونو سربیره چې د ژوند نږدې هر اړخ یې بدلوي، له یو داسې بشري بحران سره لاس او ګرېوان شوي چې د بشري مرستو  وړاندې کونکي یې په وړاندې له زیاتو ستونزو سره مواجه دي: یو لاس یې د طالبانو لخوا پر ښځینه کارکوونکو د بندیز، او بل یې د دوامداره کم تمویل له امله تړل شوی. د دوو کلونو له تېرېدو وروسته، بشري اړتیاوې لا هم زیاتې دي، اما د 2023 د بشري بودیجې غوښتنه یوازې شاوخوا څلورمه برخه تمویل شوې. افغانان له دې د ډېر څه مستحق دي، دا د سکوت او ځان نیولو وخت نه، بلکې د اړمنو کسانو د ملاتړ لپاره د پرېکنده اقدام وخت دی. پدې اړه، د نړیوالو بندیزونو په برخه کې د بشردوستانه معافیت د پلي کولو په ګډون، د اقتصاد د بیا رغولو لپاره د اقداماتو پلي کول هم ګډون لري. 
په پخوانیو حکومتي چارواکو او نورو خلکو بریدونه
ډیر د اندېښنې ځای دی چې د ژمنو پر خلاف، پخواني حکومتي چارواکي، او امنیتي او دفاعي منسوبین، د غیر قانوني وژنو، جبري تري تم کېدلو، خپلسري نیول او توقیف کېدو، شکنجې او ناوړه چلند او ګواښونو سره مخ دي. د یوناما راپور چې د اګست په میاشت کې خپور شو موږ ته د نوموړو سرغړونو د پراخ ماهیت په اړه ډېر شواهد او معلومات راکړي. که طالبان د خپلې اعلان شوې بخښنې په اړه جدي وي، نو د دې وخت را رسېدلی چې د بشري حقونو د نوموړو جدي سرغړونو مخه ونیسي، د نومړو کړنو د نا قانونيت په اړه واضح لارښوونې صادرې کړي او د معافیت د مخنیوي لپاره دې د شفافو څېړنو ترسره کول تأمین کړي.
د سرغړونو او تاوتریخوالي ورته اندېښنې د هغو کسانو په اړه چې ظاهراً د وسله وال مقاومت ډلو، په ځانګړې توګه هغوی چې د پنجشېر او نورو شمالي ولایتونو څخه دي، هم صدق کوي. 
د قانون حاکمیت او مجازات
ما په هېواد کې د قانون د حاکمیت د وضعیت په اړه شورا ته پخوا معلومات ورکړی وو. په هرصورت، زه باید د وضعیت د چټک خرابیدو په اړه په ژورو اندیښنو یو ځل بیا ټینګار وکړم. خلک په عام محضر کې شکنجه، او وهل ټکول کیږي. تنکي هلکان د فوټبال د لوبې پر مهال د نیمه پتلون اغوستلو، او یا د داسې وېښتانو د جوړولو، چې د چارواکو له خوښې سره برابر نه وي، له امله مجازات کیږي.
ما په دوامداره توګه د اساسي قانون په ګډون، د بنسټونو نشتوالي ته اشاره کړې، چې د قانون د حاکمیت د ودې او د حساب ورکونې داخلي میکانیزمونو د اغیزمنتیا لپاره اړین دي. 
د حساب ورکولو میکانیزمونه، د معلوماتو مستند سازي او د ساتنې هڅې یې 
حساب ورکولو ته زیاته اړتیا ده او له ډېرو وسایلو باید کار واخیستل شي. د معلوماتو مستند سازي او ساتنه د حساب ورکونې د یوې پروسې بنسټ دی. زما د ماموریت سربیره، یوناما او نړیواله جنايي محکمه، او په کورني حقوقي سیسټمونو کې د نړیوال قضايي صلاحیت د کارولو امکان، او د CEDAW د کارولو په ګډون، د عدالت نړیوالې محکمې ته د قضیو د وړاندې کولو په اړه غور کول، مهم رول لوبوي. 
په زیاته پیمانه ترلاسه شوي ډېټا باید د اقدام وړ معلوماتو ته واړول شي. دا یوه مهمه دنده ده، چې ډېر کار ته اړتیا لري. زه د حقایقو موندلو، په سیستماتیک ډول د معلوماتو د تنظیم کولو، او تعقیبولو، سفر کولو او د ژباړې د ملاتړ لپاره اضافي سرچینو ته اړتیا لرم، تر څو وکولی شم د ماموریت مسؤولیتونه ترسره او ستاسو هیلې پوره کړم.
کلتوري حقونه
پداسې حال کې چې زما ډیری تازه معلومات خواشيني کوونکي دي، زه غواړم په یو امید ورکوونکې موضوع خاتمه وکړم. له نوموړې غونډې وروسته به، له دې خونې بهر، د افغانستان د ځوانانو ارکستر کنسرت وړاندې کړي. زه ورته سترګې په لار یم. تاسو به هم ترې خوند واخلئ. کلتوري حقونه زموږ د بشریت په زړه کې ځای لري. په خواشینۍ سره، زیاتره وختونه حاشیې ته وړل شوي. ما له نورو موسیقي کارانو، هنرمندانو، ورزشکارانو او ښځو سره لیدلي دي چې د موسیقۍ او هنر او د ښځو د ورزش په اړه د طالبانو د عدم زغم دریځ له امله په هیواد کې خپل مسلکونه ته دوام نشي ورکوی او هغوی یې له ګواښونو، بریدونو، نیونې او خپلسري توقیف سره مخ کړي دي. خو اجازه راکړئ په هغو خبرو خپلې خبرې پای ته ورسوم چې د ځوانانو د ارکستر مشر، ډاکټر سرمست، تیره اونۍ په هغه کنسرت کې چې ما پکې ګډون کړی، وکړې: «افغانستان سندرې ویلې، افغانستان سندرې وايي، افغانان به تل سندرې وايي.» پدې هیله چې د هغه خبرې موږ ته د افغانانو د استقامت او تلپاتې روحیې یادونه وکړي.
له تاسو مننه کوم.
